
• ПУРНӐҪ КАҪАЛӐКӖ 

АСРАН КАЙМИ УХСАЙ 
Ҫураласса эпӗ Чӑваш республикинчи Вӑрмар районне кӗрекен Мӑнҫырма 

ялӗнче ҫуралнӑ, анчах ачалӑхӑм та, ытти пӗтӗм пурнӑҫӑм та Пушкӑртстанпа 
ҫыхӑнчӗ. Унта ӳсрӗм эпӗ, унтах ӗҫлерӗм. Вӑрҫӑ ҫӳлӗнче кӑна, Днепр шывӗ 
хӗрринчи Букрин плацдармӗнче йывӑр аманнӑ хыҫҫӑн, Шупашкарти госпи-
тальте сипленмелле пулчӗ. Госпиталь пуҫлӑхӗнче вӑл вӑхӑтра пултаруллӑ та 
пуҫаруллӑ врач В. Г. Ефимова ӗҫлетчӗ, ҫӗршывӑмӑр хӳтӗлевҫисене сыватас, 
строя тӑратас енӗпе нумай вӑй хуратчӗ. 

Кайран, салтакран таврӑннӑ, вӗренсе пӗлӳ илнӗ х ы ҫ ҫ ӑ н , Чӑваш халӑх 
поэчӗн Ухсай Яккӑвӗн ячӗпе тачӑ ҫыхӑннӑ вырӑнсенче пурӑнма тӳрё килчӗ: 
вунпилӗк ҫул майлӑ КПСС Пишпӳлек райкомӗн пӗрремӗш секретарӗнче, 
пӗр вӑхӑт Пелепей райӗҫтӑвкомӗн председателӗнче ӗҫлерӗм. Ку районсенче 
тӗпрен илсен вырӑс, пушкӑрт, украин, тутар, мордва ҫыннисем пурӑнаҫҫӗ. 
Чӑвашсем те сахал мар. Чӑвашла хаҫат та тухать, чӑваш шкулӗсем те пур. 
Пӗтӗмпе Пушкӑртстанра 1989 ҫул тӗлне 118509 чӑваш пурӑнатчӗ. 1970 ҫулта 
ку хисеп 126638 ҫынпа танлашатчӗ. Тем сӑлтавпа кунти чӑвашсен шучӗ 
асӑннӑ тапхӑрта 6,4 процент чухлӗ чакнӑ. 

Кунти чӑвашсем май килнӗ таран хӑйсен йӑли-йӗркине тытса 
пурӑнаҫҫӗ. Литературӑпа искусство пысӑк хисепре вёсен хушшинче. Констан
тин Иванов, Ҫеҫпӗл Мишши, Семен Элкер, Николай Шелепи, Петӗр Хасан-
кай тата ытти чӑваш ҫыравҫисен ячӗсене халӑх сума суса асӑнать. 

Ҫирӗппӗнех ҫакна калама пултаратӑп: ку тӑрӑхра пирӗн паллӑ е н -
тешӗмӗрӗн, Чӑваш халӑх поэчӗн, Чӑваш Республикин Константин Иванов 
ячӗпе хисепленекен преми лауреачӗн, РСФСР Максим Горький ячӗпе хисе-
пленекен Патшалӑх премийӗн лауреачӗн, Тӑван ҫӗршыв Аслӑ вӑрҫин паттӑр 
салтакӗн Яков Гаврилович Ухсайӑн сумлӑ ӗҫӗ-хӗлӗ пуриншӗн та паллӑ. Вӑл 
ҫырнӑ сӑвӑлла романсем, «Тутимӗр» трагеди, «Кӗлпук мучи», «Ача чухнехи 
ҫӑлтӑрӑм» поэмӑсен ярӑмӗ, унӑн лирикӑлла сӑввисем халӑхра анлӑн сарӑлнӑ, 
вӗсене пурте пӗлеҫҫӗ, вӗсем пирӗн культура пурнӑҫӗнче пысӑк вырӑн 
йышӑнаҫҫӗ. 

1960 ҫул пуҫламӑшӗнче, чӑваш литературин классике Константин Иванов 
ҫуралнӑранпа 70 ҫул тултарас умӗн, эпир Слакпуҫ ялӗнче чӑваш поэзийӗн 
пысӑк уявне ирттересси ҫинчен калаҫса татӑлтӑмӑр. Ку пирӗншӗн калама 
ҫук яваплӑ та пысӑк пӗлтерӗшлӗ ӗҫ пулчӗ, мӗншӗн тесен Слакпуҫне' чӑваш, 
пушкӑрт, вырӑс ҫыравҫисен пысӑк ушкӑнӗ пымаллаччӗ, хӑнасем хушшинче 
паллӑ та сумлӑ ентешӗмӗрӗн, чӑваш халӑх поэчӗн Ухсай Яккӑвӗн ячӗ те 
пурччӗ. 

Акӑ палӑртнӑ вӑхӑт ҫитрӗ. Ҫураки, ӗҫӗсене хавхаланса вӗҫлерӗмӗр, ҫу 
уйӑхӗн вӗҫӗнчи уявлӑ тапхӑра кӗтӗмӗр. Ҫанталӑкӗ те хитре: тавралӑх еше-
рет, уйра-хирте калча ҫӗкленет, кайӑксем хаваслӑ юрӑсем шӑрантараҫҫӗ. 
Слакпуҫне халӑх ҫывӑхри ялсенчен те, аякрисенчен те питӗ нумай пухӑнчӗ, 
сисмесӗр тенӗ пекех «Нарспи» авторӗн ҫӗршывӗнче халӑх вӑййи, халӑх уявӗ 
пуҫланса кайрӗ. Ҫынсем Константин Иванов вилтӑприне сӑваплӑн, юратса 
пуҫ таяҫҫӗ, чечек кӑшӑлӗсем хураҫҫӗ. Ҫакӑ мар-и ӗнтӗ вӑл халӑх хӑйӗн 
чун-чӗрери туйӑмне, шухӑш-кӑмӑлне палӑртса тӗрлӗ хайлавсем ҫыракансене 
асра тытни, сума суни? 

Паллӑ писательсен ушкӑнӗ те пырса ҫитрӗ. Вӗсемпе пӗрле — Ухсай. 
Халӑх унӑн сӑмахне уйрӑмах тимлӗн итлерӗ. Калаҫасса вӑл хутсӑр-мӗнсӗрех 
калаҫрӗ. Иванов ҫинчен, унӑн . поэзийӗ ҫинчен, пурнӑҫ t ҫутҫанталӑк 
ыйтӑвӗсём ҫинчен Яков Гаврилович Питӗ ӑслӑ каларӗ, вӑл анлӑ тавра-
курӑмлӑ ҫын, пысӑк шухӑшлавҫӑ пулни витӗрех курӑнса тӑратчӗ. «Вӑл 
нихҫан та хут тӑрӑх калаҫмасть, халӑха каламалли шухӑшӗсем ун ч у н ӗ -
чӗринче капланса тӑраҫҫӗ», — тенӗччӗ мана пушкӑрт ҫыравҫисен ертӳҫи 
Асхат Мирзагитов. Чӑнах та, Ухсайпа хӑйӗнпе тӗл пулни ҫакнӑ йӑлтах 
ҫирӗплетсе пачӗ. 

Халӑх поэчӗпе кашниех калаҫма, унтан мӗн те пулин ыйтса пӗлме 
тӑрӑшатчӗ. Яков Гаврилович пуринпе те пӗр пекех кӑмӑллӑн, сӑваплӑн, 
тахҫантанпа паллакан ҫынпа курнӑҫнӑ чухнехи пек калаҫатчӗ. Ентешӗсем 
Ухсая чӑнах та юрататчӗҫ, хисеплетчӗҫ. Ку туйӑм кашни утӑмрах сисӗнсе 

тӑратчӗ. 
Пӗрремӗш хут тӗл пулнӑ май, ун чухне поэта эпӗ хам та тӗпчевлӗ 

куҫпа пӑхрӑм пулмалла. Мана унӑн кашни сӑмахӗ, кашни хусканӑвӗ инте-
реслентерчӗ. Яков Гавриловичӑн куҫӗ питӗ чӗрӗ, йӑлтӑр , та йӑлтӑр ҫиҫсе 
кӑна тӑрать. Кулнӑ чухне ҫынна ырӑ сунса кулни сисӗнет. Кӑштах чеелӗхӗ 
те ҫук мар-тӑр. Ш у х ӑ ш капланнӑ вӑхӑтра ҫамки пӗркеленсе илет. Пӗвӗпе 
ҫӳллӗ мар х ӑ й , анчах йӑрӑ ҫын. Хӑрах ури кӑштах уксахлать пулин те 
хӑвӑрт утать. 

Мана уйрӑмах вӑл каланӑ сӑмахсем шухӑша ячӗҫ. Вӑл хресчен ӗҫне 
лайӑх пӗлет, ҫӗр нушисене витӗрех ӑнланать, ӑна ҫутҫанталӑкпа этем хуш-
шинчи ӗмӗрхи ҫыхӑну йӗрки пӑсӑла пуҫлани хытӑ шухӑшлаттарать. Ку ый-
тусем, тетӗп эпӗ хам ӑшӑмра, паллӑ поэтсене Некрасова, Шевченкона 
канӑҫ паман. Эппин, Ухсай та халӑх пурнӑҫӗпе пурӑнакан, ун хуйхи-суй-
хине курса таракан ҫыравҫӑ. Ахальтен мар ӑна Мускавра та лайӑх пӗлеҫҫӗ, 
вӑл ҫырнисене пысӑка хурса хаклаҫҫӗ. Хӑй вӑхӑтӗнче ӑна Фадеев та 
килӗштернӗ, Твардовский те юратать, ытти чӗлхесене те хапӑлласах 
куҫараҫҫӗ. 

Майлӑ самантра эпир иксӗмӗр юлса колхозсенчи лару-тӑру ҫинчен ка-
лаҫрӑмӑр, пурнӑҫ ыйтӑвӗсене хускатрӑмӑр. Мана Яков Гаврилович тем те 
пӗлни, тем те астуни тӗлӗнтерчӗ. Ҫапла иртрӗ пирӗн пӗрремӗш тӗлпулу. 

Кайранхи ҫулсенче эпир Ухсайпа пӗр-пӗрне лайӑх пӗлекен ҫынсем 
пулса тӑтӑмӑр. Пелепейпе Пишпӳлек, Мияки районӗсенчи ял-хулара, шкул-
сенче, культура ҫурчӗсенче, сабантуйсенче, ытти уявсенче, ӗҫлӗ калаҫусенче 
нумай хутчен курнӑҫрӑмӑр, Ёпхӳре, Шупашкарта, хамӑрӑн хваттерсенче тӗл 
пултӑмӑр. Ҫакӑ пире ҫывӑххӑн паллашма, туслашма май пачӗ. Эпӗ сакна 
ҫирӗплетсе калама пултаратӑп: пӗр те пӗр калаҫӑва, канашлӑва е дискуссие 
Ухсай хутшӑнчӗ пулсан, ҫав калаҫура кашниех хӑйне валли мӗн те пулин 
усӑллине, ҫӗннине илетчӗ, сав сӑмаха ӗмӗрлӗх асра тытса юлатчӗ, ҫав 
шухӑшпа хавхаланса ӗҫлеме тытӑнатчӗ. 

Пытармалли ҫук, Ухсай пире пур чухне те ҫу пек ҫемҫе те пыл пек 
тутлӑ сӑмахсем кӑна каламан. Вӑл хӑйне тыткаласси пур чухне те ҫав 
вӑхӑтра ҫирӗпленнӗ йӑла-йӗрке картине шӑнӑҫмастчӗ. Калӑпӑр, 1981 ҫулхи 
пуш уйӑхӗнче эпӗ Шупашкарта пултӑм, республикӑри тӗрлӗ организацисене 
ҫитсе куртӑм, «Ялав» журнал редакцийӗнчи пӗлӗшсемпе калаҫса лартӑм. 
Ухсай пирки пӗтӗмленнӗ шухӑш-кӑмӑл ҫапла пулчӗ: «Яков Гаврилович — 
экономика, наука, культура ыйтӑвӗсене тарӑннӑн ӑнланакан, хӑй халӑхӗн 
чунне илемлӗ литература произведенийӗсенче пысӑк шайпа сӑнласа кӑтартма 
пултаракан талантлӑ поэт. Ӑслӑскер, хӑй пурнӑҫӗнчи ырлӑхпа чыс-хисеп 
пайтине тивӗҫлипе курмаллаччӗ вӑл. Анчах вӑл пуҫлӑхсене хӑй сӑмахне 
ытлашши тӳррӗн калать, куҫӑн-кӗретӗнех питлет. Ҫавӑн пирки ӑна 
килӗштерсех каймаҫҫӗ, хӑш чухне аякка пӑрса хӑвараҫҫӗ.» 

Ку ӗнтӗ Ухсай пурнӑҫӗпе пултарулӑхне тӗрӗс пӗтӗмлетекен хак мар-
тӑр, ма тесен поэзи пултарулӑхне вӑл 70 ҫул тултарнӑ кунсенче чи пысӑк 
наградӑпа — Ленин орденӗпе палӑртнӑ. Халӑх савӑҫне Шупашкарта кӑна 
мар, Мускавра та чысланӑ. Ҫапах та пысӑк ыйтусенчен чылайӑшне Ухсай 
хӑйне евӗрлӗ ӑнланнӑ, пурнӑҫ каярахпа вӑл тӗрӗс каланине ҫирӗплетсе 
панӑ тени тӗрӗсех пуль ҫав. 

1981 ҫулхи кӗркунне Ухсай Ёпхӗве пычӗ. Пушкӑртстан, вӑрҫӑ хыҫҫӑнхи 
ҫулсенче экономикӑра, наукӑра, культурӑпа социаллӑ пурнӑҫ аталанӑвӗнче 
пысӑк ҫитӗнӳсем тунӑскер, вуннӑмӗшпе вунпӗрмӗш пилӗкҫуллӑхсенче такӑна 
пуҫларӗ, промышленноҫ та, ял хуҫалӑхӗ те палӑрмаллах уксахлама тытӑнчӗҫ. 
Ҫутҫанталӑка сыхлас енӗпе пысак ҫитменлӗхсем пурри палӑрчӗ. Республика 
тӑрӑх курса ҫӳренӗ, хӑйӗн тусӗсемпе тӗл пулса калаҫнӑ поэт ҫак ҫит -
менлӗхсене аван пӗлетчӗ. Вӑл уйрӑмах Пелепей тӑрӑхӗнчи тавралӑх юхӑнса 
кайнишӗн пӑшӑрханса калаҫатчӗ, кунти экологилле лару-тӑрӑва мӗн май 
килнӗ таран хӑвӑртрах йӗркене кӗртесси ҫинчен ыйту лартатчӗ. Шӑпах ҫав 
тӗллевпе пырса ҫитнӗччӗ те вӑл КПСС Пушкӑрт обкомне. Ҫутҫанталӑка 
сыхлас енӗпе поэтӑн пысӑк шайра сӳтсе явса пурнӑҫа кӗртмелли сӗнӳсем 
пурччӗ. Анчах обкомӑн пӗрремӗш секретаре халӑх поэтне йышӑнмарӗ. 
Ҫапах та Яков Гаврилович ытти секретарьсемпе тӗл пулчӗ, хӑйӗн сӗнӗвӗсе-
не ҫырса пачӗ, Пелепей хулинчи тата районти пуҫлӑхсемпе курса калаҫрӗ, 
ҫӗр пулӑхлӑхне ӳстересси, вӑрмансене сыхласа хӑварасси, юманпа шӗшкӗ 
ӗрчетесси ҫав калаҫусенче тӗп вырӑнта тӑратчӗҫ. 

Вӑрман лартса ӳстерес ыйтӑва Ухсай пирӗн тӑрӑхра, Сергей Аксаков 
тата Константин Иванов писательсен ҫӗршывӗнче, асӑну комплексӗсем тӑвас-
сипе ҫыхӑнтаратчӗ, ҫав таврари ҫӑлкуҫсем, юханшывсем, пӗвесемпе кӳлӗсем 
таса пулччӑр тесе тӑрӑшатчӗ. 

Наци хутшӑнӑвӗсене тӗрӗс аталантарса пырасси ҫинчен те нумай 
шухӑшлатчӗ Ухсай. Чӑваш шкулӗсенче чӑваш чӗлхипе литературине вӗрен-
тес, наци кадрӗсем хатӗрлес, нумай нациллӗ районсенче ертсе пыракансене 
кунта пурӑнакан халӑх йышне кура суйласа илес енӗпе Яков Гавриловичам 
канашӗсем пысӑк пӗлтерӗшлӗччӗ. Ку ӗнтӗ чӑвашсем хушшинчи ертӳҫӗсем 
чӑвашсем пулмаллине пӗлтеретчӗ. Вырӑнта ларакан ҫынсенчен ҫирӗп ыйтас-
си, ертӳҫӗсен яваплӑх туйӑмне ӳстерсе пырасси ҫинчен Ухсай ҫине-ҫинех 
сӑмах хускататчӗ. Пелепей районӗнчи «Дружба» колхозран, калӑпӑр, пӗр 
ҫулхине хусалӑх укҫине вӑрласа кайнӑччӗ. Айӑплисене шыранӑ пек тӑваҫҫӗ, 
анчах тупаймаҫҫӗ. Ҫапла майпа уй -хир тата ферма ӗҫченӗсем пысӑк ҫухату 
тӳсеҫҫӗ. Ку ыйтупа халӑх поэчӗ район пуҫлӑхӗсемпе ятарлӑ тӗл пулса к а -
лаҫрӗ, тӑкака кирек мӗнле пулсан та саплаштармалла тума ыйтрӗ, ӳлӗмрен 
унашкал япаласем ан пулччӑр тесен йӗркелӗхе ҫирӗплетме кирлине асту-
тарчӗ. Ҫавӑн пекех ӑна ялти хуҫалӑх механизмӗн тӗп ыйтӑвӗсем канӑҫ п а -
мастчӗҫ, ялти тирпей-илем, ҫурт-йӗр лартасси, пурнӑҫ культурине хӑпартасси 
тӑтӑшах шухӑшлаттаратчӗҫ. Ҫав хушӑрах халӑх поэчӗ хӑйӗн тӑван кол-
хозӗнчи ҫитӗнӳсемшӗн чунтан хӗпӗртетчӗ, унта тӗрлӗ халӑх ҫыннисем 
туслӑн пурӑннине курса хавхаланатчӗ. 

Паллах, хӑйсен сумлӑ ентешӗ панӑ сӗнӳсене слакпуҫсем пурнӑҫа кӗртсе 
пыма тӑрӑшатчӗҫ, поэт сӑмахне пысӑка хурса хаклатчӗҫ. 

Акӑ эпир Яков Гавриловичпа КПСС Пушкӑрт обкомӗн секретаре Т . И. 
Ахунзянов пӳлӗмӗнче ларатпӑр. Пирӗнпе пӗрле пушкӑртсен паллӑ писателе 
Рашит Султангареев та пынӑччӗ унта. Тӗлпулу питӗ кӑмӑллӑ иртрӗ, тем 
ҫинчен те калаҫрӑмӑр, малашне пӗрле тумалли ӗҫсене палӑртса хутӑмӑр. 
Акӑ ӗнтӗ ӗҫ кунӗ те вӗҫленчӗ, эпир вара ҫаплах калаҫрӑмӑр та к а -
лаҫрӑмӑр. Юлашкинчен пӳлӗм хуҫи , хӑЛ те писатель пулнӑ май, «Галия» 

8 Ялав 3 № 



114 АДОЛЬФ МУРМАНСКИЙ. АСРАН КАЙМИ УХСАЙ 

ятлӑ повеҫӗн сыпӑкӗсене вулама тытӑнчӗ. Халӑх поэчӗ ӑна питӗ тимлӗн 
итлерӗ, Тагир Исмагиловичӑн ӗҫне пирӗн ятпа пысӑк хак пачӗ. 

Ҫав касах хӑнамӑр Слакпуҫне хӑйӗн ентешӗсемпе тӗл пулма васкарӗ. 
Тӑван ен, тӑван ҫӗршыв ӑна яланах туртатчӗҫ, вӑй-хал кӳрсе тӑратчӗҫ. Вӑл 
халӑх хӑватне, халӑх ӑс-хакӑлне шанатчӗ, халӑхран уйрӑлса кайнӑ 
пуҫлӑхсене сивлетчҫ, халӑхпа хӑйпе канашламасӑрах халӑх ячӗпе калаҫакан-
сене хытӑ тиркетчӗ. 

Сӑвӑҫ чӗлхе пӗлтерӗшӗ пирки нумай шухӑшлатчӗ, хӑйӗн чӗлхине 
чӑвашла та, вырӑсла та вӗҫӗмсӗр туптатчӗ. Унсӑр пуҫне вӑл тӗрӗк чӗлхисе-
не аван пӗлетчӗ. Пушкӑрт ҫыравҫисенчен пӗри мана ҫапла каласа панӑччӗ: 
«Вӑрҫӑ хыҫҫӑн, — тенӗччӗ вӑл, — пушкӑрт писателӗсен черетлӗ съезчӗ 
пулчӗ. Аксакалсем президиумра ларатчӗҫ, аслӑ пуху ӗҫне йӗркелесе пы-
ратчеҫ. Эпир вара, ҫамрӑксем, итлесе лараттӑмӑр. Съезд иккӗмӗш кун 
ӗҫлетчӗ ӗнтӗ, анчах пурте шав вырӑсла калаҫатчӗҫ. Акӑ съезда чӑваш писа-
телӗсен ячӗпе саламлама Чӑваш халӑх поэчӗ Яков Ухсай тухрӗ. Тухрӗ те 
— тап-таса пушкӑрт чӗлхипе шӑрантара пуҫларӗ. Зал ӑна питӗ тимлӗн ит-
лерӗ. Кайран, Яков Гаврилович хӑй сӑмахне пӗтерсен, пурте тахсанччен 
тӑвӑллӑн алӑ ҫупрӗҫ. Ҫапла чӑваш поэчӗ пушкӑрт писателӗсен съездне чун 
кӗртрӗ.» 

Чӑнах та, чӗлхе пӗлтерӗшне Ухсай Яккӑвӗ яланах пысӑка хунӑ, сӑмах 
хӑватне, сӑмах ҫепӗҫлӗхне лайӑх ӑнланнӑ. Чӑваш сӑмахӗпе вӑл пӗтӗм 
ҫӗршыв литературин ылтӑн фондне ӗмӗрлӗх кӗрсе юлмалли чаплӑ произве-
денисем ҫырнӑ. Чӑваш ҫынни, унӑн чунӗ-чӗри, кӑмӑлӗ-туйӑмӗ, ӗҫӗ-хӗлӗ 
ҫинчен вӑл нихҫан кивелми чӗрӗ ӳкерчӗксем ӑсталаса хӑварнӑ. Тутимӗр, 
Кӗлпук мучи, Чинавье инке, Чапаев сӑнарӗсем — тӑван литературӑн ыта-
райми хӳхӗм палӑкӗсем. 

Хура тӑпра, ҫӗр ҫынни, тӑван тавралӑх — Ухсай поэзийӗн тёп теми 
пулса тӑрассӗ. Итлесе пӑхар-ха, акӑ, алӑ айне тӳрех лекнӗ йӗркесене: 

Хирте ҫеҫке ӳсмен чухне 
Хитре хура тӑпра хӑвачӗ, 
Сӗткенлӗ пашкӑрса кулачӑ 
Пырса ларать сӗтел ҫиме, 
Вара ун тутлӑ сӗткенне 
Мухтатӑп эп, тӑпра поэчӗ. 

Мӗнле ҫӗр ҫынни хавхаланмӗ сакӑн пек ӑшӑ сӑмахсене илтсен? 
Ентешӗсем поэт, еткерлӗхне пысӑка хурса хаклаҫҫӗ, вӑл ҫырнисене 

тӑван культурӑн аслӑ пуянлӑхӗ вырӑнне хураҫҫӗ. 
Ҫук ӗнтӗ паян пирӗн хушӑмӑрта тӑван халӑх ятне яланах ҫӳле ҫӗклесе 

пынӑ ырми-канми поэтӑмӑр. Анчах унӑн ячӗ пирӗн чӗререх упранать. Ш у -
пашкар варринчи Культура керменӗсенчен пӗрине, Пишпӳлекре вара, поэт 
вӗреннӗ район центрӗнче, тӗп урамсенчен пӗрине Ухсай Яккӑвӗн ятне 
панӑ. Унӑн ӗҫӗ-хӗлӗ ӗмӗрех чыслӑ та хисеплӗ пулӗ. 

Адольф М У Р М А Н С К И Й , 
ӗҫпе вӑрҫӑ ветеране 

